Мая сям’я – мой гонар
Ёсць сем’і, якімі можна ганарыцца, якія з’яўляюцца прыкладам дабрыні, узаемапавагі, высокіх маральных якасцей. Сем’і, у якіх ёсць свае ўласныя традыцыі, што перадаюцца з пакалення ў пакаленне. Сем’і, у якіх вялікая ўвага надаецца выхаванню дзяцей. Для мяне такой сям’ёй з’яўляецца сям’я маіх дзядулі і бабулі Капцелавых Васіля Усцінавіча і Валянціны Кузьмінічны. Вам, бабуля і дзядуля, прысвячаю гэты праект.

Iм не спявалi маткi калыханкi,
Яны не чулi казак ад дзядоў,
Палохаў iх ахрыплы голас танка,
Трывожыў iх журботны ёнк удоў.

Яны не плакалi бяссоннымi начамi,
Калi ад бомбаў неслi iх у склеп.
I словы першыя, якiм iх навучылi,
Былi пра немцаў, пра вайну i хлеб.
Радкі з верша беларускага паэта Пімена Панчанкі “Дзеці вайны” ў пэўнай ступені адносяцца да лёсу Васіля Усцінавіча, а дакладней – яго дзяцінства.

Васіль Усцінавіч нарадзіўся напярэдадні Вялікай Айчыннай вайны ў 1940 годзе ў вёсцы Сяліба Бабруйскага раёна Магілёўскай вобласці ў звычайнай сялянскай сям’і. Бацька, Усцін Трафімавіч, працаваў у мясцовым калгасе, тэхнікі не было, пагэтаму на кані і араў, і сеяў, і касіў. Маці, Алена Пятроўна, займалася хатняй гаспадаркай, даглядала дзяцей, бо ў сям’і, акрамя Васіля, было яшчэ пяцёра дзяцей. 

Разам з сям’ёй жыў дзед Трафім Рыгоравіч, які займаўся таксама сельскай гаспадаркай. Аднак цікава тое, што ў дзеда Трафіма быў сад, дзе ён вырошчваў розныя сарты яблыкаў. Да яго нават прыязджалі за саджанцамі з іншых раёнаў. Можа, захапленне Васіля Усцінавіча вырошчваннем самых разнастайных гатункаў перцаў, памідораў і ўвогуле любоў да працы на зямлі перадалася яму ад дзеда Трафіма?
У 1941 годзе пачалася вайна. Бацька па стане здароўя ў вайне не ўдзельнічаў. З вайной звязаны першыя дзіцячыя ўспаміны маленькага Васіля: “Помню 1943 год. У нашай хаце жылі італьянцы, якіх фашысты прымусілі ваяваць на сваім баку. На ўзгорку каля хаты была лазня. Італьянцы якраз там мыліся. А тут танкі запалілі адну хату ў пачатку вуліцы, адну ў сярэдзіне і адну на канцы вёскі. Італьянцы выпрыгівалі з лазні, на хаду апраналіся і заскаквалі ў машыну”. 

Цяжкімі для сям’і былі пасляваенныя гады. Выжывалі толькі дзякуючы таму, што непадалёк быў Бабруйск, куды бацька вазіў на продаж ягады, грыбы, рыбу. Яшчэ побач з вёскай быў аэрадром, дзе бралі алюміній і выраблялі з яго чугуны, якія таксама прадавалі ў Бабруйску.

Вучыцца Васілю Усцінавічу давялося ў трох школах: пачатковай, сямігодцы і сярэдняй. Пасля заканчэння школы пайшоў у Бабруйскае вучылішча механізацыі, дзе атрымаў прафесію трактарыста. Затым год працаваў на цаліне ў Казахстане, куды паехаў, каб атрымаць пашпарт, бо ў тыя гады калгаснікам пашпарты не давалі і яны не маглі выехаць нікуды са сваёй вёскі. 

У лістападзе 1959 года Васіля Усцінавіча прызвалі ў армію, дзе ён адслужыў 2,5, а не 3 гады, бо паступіў у Горацкую сельскагаспадарчую акадэмію.
Чаму Васіль Усцінавіч выбраў менавіта Горацкую сельскагаспадарчую акадэмію? А з гэтым звязана вельмі цікавая гісторыя. З успамінаў Васіля Усцінавіча: “Я перапісваўся са сваім стрыечным братам Вячаславам. Ён паступіў у Горкі і ў адным з лістоў запрасіў: “Прыязджай, будзе цікава”. Так я падумаў і вырашыў: а чаму б і не. Працаваць на зямлі люблю з дзяцінства, чаму б і не звязаць свой лёс з гэтай карыснай і адначасова цікавай працай”. Так Васіль Усцінавіч стаў студэнтам агранамічнага факультэта Горацкай сельскагаспадарчай акадэміі, якую паспяхова скончыў у 1967 годзе і атрымаў спецыяльнасць вучоны-аграном.

Менавіта ў Горках Васіль Усцінавіч сустрэў маладую прыгожую дзяўчыну Валянціну, якая ў хуткім часе стала яго жонкай.


Валянціна Кузьмінічна Гоканава, будучая жонка Васіля Усцінавіча, нарадзіла ў 1939 годзе ў мястэчку Леніно Горацкага раёна. Бацька, Кузьма Канстанцінавіч, да вайны працаваў бухгалтарам у мястэчку Леніно. Маці, Аляксандра Іванаўна, да вайны працавала ў калгасе.

Цяжкімі для сям’і выдаліся гады вайны. Бацька быў зенітчыкам у арміі. Прайшоў усю вайну, Перамогу сустрэў у Берліне. З успамінаў Валянціны Кузьмінічны: “Бацька пасля вайны расказваў, што быў два разы ў палоне. Аднак двойчы здолеў уцячы. А адзін раз атрымалася так, што калону палонных гналі ў Кенінгсберг. Па дарозе пілі ваду ў вёсцы. Каля калодзежа стаялі мясцовыя жанчыны. Яны абступілі бацьку. Ён схаваўся сярод іх длінных спадніц і ўцёк у поле”. Пасля вайны Кузьма Канстанцінавіч працаваў у Горках трактарыстам.

Маці, Аляксандра Іванаўна, разам з дачкой Валяй і сынам Аляксандрам засталася ў Леніно ў акупацыі. Шмат гора давялося перажыць Валянціне Кузьмінічне ў гэты час. Немцы пагналі маці з дзецьмі ў Германію. Аднак па дарозе, за Оршай, партызаны адбілі палонных. Жылі ў школе пад Оршай. Не было ежы, маленькая Валя са старэйшым братам хадзілі па вёсках і прасілі міласціну. Яшчэ два разы сям’ю хацелі вывезці ў Германію, аднак, на шчасце, у мясцовай канцылярыі працаваў знаёмы маці, які папярэджваў і гаварыў немцам, што ў гэтай сям’і хворыя на тыф.

Пасля вайны сям’я пераехала ў Горкі, дзе Валянціна Кузьмінічна скончыла сярэднюю школу і паступіла ў школу ФЗН (фабрычна-завадское навучанне) у Оршы. Тут атрымала прафесію ткачыхі і засталася працаваць на ільнокамбінаце. Аднойчы падчас адпачынку прыехала дадому ў Оршу, дзе пазнаёмілася з маладым студэнтам Васілём. Так з’явілася сям’я Капцелавых Васіля Усцінавіча і Валянціны Кузьмінічны.

Пасля заканчэння Горацкай сельскагаспадарчай акадэміі маладога агранома накіравалі на працу ў вёску Язёры Чэрыкаўскага раёна, куды маладая сям’я Капцелавых і пераехала ў 1967 годзе. У Язёрах Васіль Усцінавіч працаваў галоўным аграномам. Затым некаторы час працаваў старшынёй калгаса “Рассвет” у вёсцы Халоблін. З 1979 года па 2005 год Васіль Усцінавіч працаваў галоўным аграномам калгаса “Прагрэс”. Зусім нядаўна, у 2006 годзе, Васіль Усцінавіч пайшоў на пенсію. Жыве разам з жонкай у вёсцы Сакалоўка. Амаль усё сваё жыццё Васіль Усцінавіч прысвяціў працы на зямлі. За добрасумленныя адносіны да працы, за высокія паказчыкі Васіль Усцінавіч мае шмат узнагарод. Гэты і знакі “Ударнік ХІ пяцігодкі” (1984), “Ударнік ХІІ пяцігодкі” (1991), ганаровая грамата Чэрыкаўскага раённага выканаўчага камітэта за шматгадовую добрасумленную працу ў сельскагаспадарчай вытворчасці (2005). 

Заўсёды побач з Васілём Усцінавічам яго добрая і працавітая супруга Валянціна Кузьмінічна. Працавала падлікоўцам паляводства, бухгалтарам, тэхнікам-нарміроўшчыкам. Аднак самае галоўнае гэта тое, што Валянціна Кузьмінічна вырасціла і выхавала разам з Васілём Усцінавічам пяцёра дзяцей, за кожнага з якіх маці не сорамна. Валянціна Кузьмінічна ўзнагароджана медалём мацярынства.

Так атрымалася, што прафесійная дзейнасць Васіля Усцінавіча стала яго галоўным заняткам і захапленнем не толькі на працы, але і дома. Васіль Усцінавіч захапляецца вырошчваннем самых разнастайных гатункаў памідораў, перцаў. Ураджай бывае такі, што многія здзіўляюцца і пытаюцца, як такое можа быць. Адказ Васіля Усцінавіча вельмі просты: “Праца і любоў да сваёй дзейнасці. Калі працуеш з радасцю і задавальненнем, то можна ўсяго дасягнуць і пераадолець любыя перашкоды. А яшчэ – трэба любіць сваю зямельку-карміцельку, без якой нам нельга пражыць”. Нельга не пагадзіцца з гэтымі словамі Васіля Усцінавіча.


Васіль Усцінавіч і Валянціна Кузьмінічна выхавалі пяцёра дзяцей, якія цяпер ужо стварылі свае сем’і і працягваюць слаўны род Капцелавых. Гэта Аляксандр, які працуе прарабам у СВК “Прагрэс”, Алена, загадчыца склада запчастак у СВК “Прагрэс”, Вераніка і Валянціна, настаўніцы пачатковых класаў, Уладзіслаў, будаўнік у СВК “Прагрэс”. Большасць дзяцей жывуць побач, у вёсцы Сакалоўка, заўсёды прыходзяць на дапамогу сваім бацькам. 

Для мяне сям’я бабулі і дзядуля – гэта сям’я, якой я магу ганарыцца. За тое, што гэта добрасумленныя, працавітыя людзі. За тое, што ў іх ёсць цудоўнае захапленне – праца на зямлі. За тое, што на такіх людзях трымаецца наша краіна, наша зямля беларуская. Я, унук Аляксандр, абяцаю Вам, бабуля і дзядуля, што буду імкнуцца ў сваім жыцці быць падобным да Вас, буду рабіць так, каб Вам было не сорамна за мяне. Ваша сям’я – гэта мой гонар. Ваша сям’я – гэта частка лёсу маёй краіны, якой давялося многа гора сустрэць на сваім шляху. Але ж усе выпрабаванні мая зямля вытрымала, дзякуючы такім людзям, як Васіль Усцінавіч і Валянціна Кузьмінічна.

Сэрца, зямля мая, ніва ўраджайная,
Збожжа палеткі, істужкі дарог,
Неба цвітучае, радасць вянчальная,
Скарбам схаваная ў буйных лясох. 

Войнамі спалена, недругам знішчана,
Рукі заломіш, праводзіш «гасцей»
І зноў уздымаешся над папялішчамі –
Й далей загон твой на славу цвіце. 

Вечна пакутная, вечна гаротная,
Сцятая – зноў адрастаеш з камля,
Вечна жывучая і несмяротная
Ты, беларуская наша Зямля!

Ларыса Геніюш

Васіль Усцінавіч





Валянціна Кузьмінічна





Мая сям’я – мой гонар





Дзеці





Заключэнне








